
Mateo 1

www.BibleForChildren.org



Aden Isabedën bacuë usundoaid uëshë 6ted nidmian 
nidaid Cadidea yacno shubu dadpen icquid Nasaded 
yacno Nuquin Papan abëd icquid Cabadiedbidi 
chomepanëdash. Ambobi chido dadan bedabicquid 
Madia cuëmëdquid icpanëdash. Adquid icsho abi 
bednuequid tsusedpa Dabidën tsiuecquid Ose

cuëmëdquid icpanëdash. 



Adec tsadsho issumbien Cabadiedën: 
Madia, dacuëdenda. Mibi 
bëdambuen isquin Nuquin Papan 
tantiaid nad iqueque. Tantia. 
Chuinu. Bacuë usundoshon 
mimbi min mado tishendac. 
Tishshun Esus cuënta. Mimbi 
tishaid chuiquid tapa iquendac. 
Aden mimbi tishaid issun: Nuquin 
Papa Nadatiambocquidën Madombo 
nec, cabededendac. 



Tsusedpa Dabid chuiquid tapa 
Nuquin Papan 
icmiampicpadombuembidi chuiquid 
tapa aid icmeuaindac. 
Adoac chuiquid tapa 
abentsëcquiobi iquendac. 
Adquid iquec tsusedpa 
Acobon tsiuecquido 
isadaidbon chuiquid tapa yec 
ënëdenquio iquendac, quepanëdash 
Cabadied Madia chiec.



Adoaquien: ¿Mitsipadembimbi 
bacuë usundoshon tishpe? Mabi 
dadan chudambocquid nepayoc, 
quepanëdash Madia. Adsho 
tantiashumbien: Nuquin Papan 
Mayan Bëda budshun 
mibi usundomiac 
mimbi bacuë 
tishendac. 



Aden Nadatiambocquidën naidënquio 
usundomiaid icquin mimbi tishendac. 
Aden tishaid icsho: Nuquin Papa 
Nadatiambocquidën Madombo yec 
bëdamboshëcquidquio nec, 
utsibon cabededendac. 



Adashic atona sandoquin nacnenanec Madia 
nidaid cuëshë Udea yacnocquid macuësh 
yacno shubu daëdpactsëcquid yacno 
badedquio nidpanëdash. 
Adec nidash Sacadiasën 
shubun puduedquin 
aton chuchu Isabed 
istuidec: Mibi isnuec 
chobi, chuchu, 
quepanëdash Madia. 
Adsho Isabedën 
tantianubi aton bacuë 
cumapenec 
cuididiquepanëdash. 



Adec aton bacuë cuididiquenubi Nuquin 
Papan Mayan Bëdan tantiamiacpadec 
Isabed Madia chiec nadec cumapenec 
onquepanëdash: Chidobo 
dadpen icnubi mibi 
abentsëcquiobi Nuquin 
Papan bëdamboshë 
icmiaidquio mibi nec. 
Mimbi usunaid 
adecbidi 
bëdamboshë 
icmiaidquio nec. 



Nëbi Esus tishaidquio chuinu. Esus tishabi yec aton
tita Madia icpanëdash. Abi 
bednu, quequid Osen 
chudabi icshobi Nuquin
Papan Mayan Bëdan
nadatiambocquin
Madia bacuë
usundomepanëdash. 
Aden usundomiacsho
issun: Abi bednu, 
quequidën Osen dada 
utsin chudaid danquin: 
Mibi bedenquio iquembi, 
quequin dada uashun
Madia menenu, 
queuidpanëdash. 



Aidi Nuquin Papan 
chiacpadombuen naquidquio
yec bëdambocquid icquin
naden aton matses
chiambo icpanëdash: 
Umbi bedabi bacuë
usundoaque. 
Cuidquimbien
ictiad, quequin aton
matses chienquio iquequi: 
Bedenquio icnuen
dada uaid menenu, 
queuidpanëdash.



Aden Osen tantiasho Nuquin Papan abëd icquid 
budmiaidën naden chuiquin Ose ushquin 
ismepanëdash: Dabid yampidën tsiuecquid 
icsho mibi chuinu. Tantia, Ose. 
Chudenquio icquin Nuquin Papan 
Mayan Bëdan Madia bacuë 
usundomiaque. Dacuëdenda. 
Dacuëdenquio icquin Madia min 
chido icmequin min 
shubuno buanta. 



Adoshombic dada bacuë tishacsho Esus cuënta. 
Aidëmbi matsesën icsambuen naid bedshunquin 
Nuquin Papa aton matses cuidmenquio 
iquendac, quequin Esus cuënta, quequin 
Nuquin Papabëd icquidën Ose ushquin 
ismepanëdash. 



Aden Nuquin Papabëd icquidën chiac isucunshun 
aidën chiacpadombuen Osen aton chido icmequin 
aton shubuno Madia buampanëdash. 
Aden buanshun Osen chudabi Madian 
aton bacuë tishpanëdash. Tishacsho 
Esus cuëmpanëdash.



Adnubien shubu dadpen icquid Doma yacnocquidon
chuiquid tapa empedadod Aucusto cuëmëdquid
icpanëdash. Aidëmbi: 
¿Tedtsimbo umbi namiaido
matses iqueque? 
Isquin tantianun
dada uabanta, 

quequin ambi namiaido
chuipanëdash. 



Aden chuiquid tapan: Min tsusedpa tishampicnoshon 
mibi cuëmëdquid dada uamec nidtan, cac 
isadaidbotedi 
nidannepanëdash. 



Adec utsibo nidnubien Ose nidaid Cadidea caidën 
shubu dadpen icquid Nasaded yacnouësh puduanec 
nidequi aton tsusedpa 
Dabid tishampicnombobi 
nidaid Udea caid 
yacno shubu 

   daëdpactsëcquid Beden 
   yacno chopanëdash.



Aton chido Madia nua bacuë usunquidbëdi
Ose abi cuëmëdquid dada uamec Beden 
yacno chopanëdash. 



Ambo choash icnubi 
Madia bacuë 
nëncuempanëdash. 



Ambobidi matses dadpen chochoash ushte shubun 
puduedash tsucus tsucustsëcquio iquec tabadsho 
issun nëish iua tabadacno 
puduedshun Madian dada 
bacuë 
tishpanëdash. 



Tishshun dashcute cuësh cuëshshun dapucshun nëish 
iuan pete sandote nacnenaidën ambi bëyuc tishaid 
aton mado Madian 
nampanëdash.



Aden Beden yacnoshon Esus tishnubien aid 
anoentsëqui tied icquidën nëish iua obeca dadpen 
dayun uaquin pemequido inchëshën 

tabadpanëdash. 



Adec tabadnubien Nuquin Papan budmiac abëd icquid
abucuësh budec isadcuennubi Nuquin Papan icmiac
abu bëchamauanquiec choquidën

abitedi dachëncapanëdash.  



Adoac obeca pemequido dacuëdcuededquiopanëdash. 
Adsho issumbien Nuquin Papabëd icquid chobuedën: 
Dacuëdenda. Chiaid Bëda matses 
                abitedi cuishoncametequid 
                                         chuinuec 
                                         chobique. 

                                            Dacuëdenquio 
                                              icquin tantiata.
                                               Chuinu.



Nëbimbobi tsusedpa Dabid tishampicnoshon Beden 
yacnoshon Nuquin Papa yacno iuedanquid Quidistu 
Nuquin Papan Chomiaid abitedishun 
                 Icbombo ictequid tishosh. 



Aid tishacno nidshun nadquio icsho mibitedishun
istuidendac. Dashcute cuëshcuëshshun dapucaid
nëish iuan pete sandoten uesho

mimbi istuidendac. Adec
bacuëmpi
uesho
istuidshun: 
Nuquin Papan 
Chomiaid

Quidistu nec, 
quequin mimbi
tantiendac.



Aden chiec Nuquin Papabëd icquid onquenubien
abipadquid utsibo dadpen isadcuenec
chochoash Nuquin Papan naid . . . 



. . . chiec nadec cuëdëncuededpanëdash: 
Nuquin Papa abucquio tabadquid yec 
bëdamboshë iquec. 



Nuquin Papan bëdambuen isaido matses 
ma bëdambuec tabadpanuna, quec 
cuëdëmpanëdash. 



Adec cuëdënash Nuquin Papabëd icquido abuc
niduapanëdash. Adec nidan obeca pemequidotedi: 
Nuquin Papan nuqui tantiamebuedquio bacuëmpi
isec Beden yacno nidnu nid, quianec badedquio

nidannepanëdash. 



Adec badedquio nidanneshun Madiabëta 
Ose istuidquimbi nëish iuan pete
sandoten bacuë nanac uesho
istuidpanëdash. 



Aden bacuë isquin Madiabëta Ose ambi  isbuedbëta 
ambi tantiabued chianec puduenanec nidshun 
chuibanac tantiaquidtedi: ¿Midapadquidien capec? 
  quec tantiadempambo yec tabadcuededpanëdash. 



Nidaid cuëshë Udea 
caid yacnocquid 
shubu 
daëpactsëcquid 
Beden 

yacnoshon Madian Esus 
tishpanëdash. Adnubien shubu 
dadpen icquid Edusaden yacno 
isadaidbo matsesën chuiquid 
Tapa Edodes cuëmëdquid 
icpanëdash. 



Aid icnubi matses 
utsibo uispa isquin 
tantiaquido Esus 
isnuec uëshë 
choacmiuësh 

chopanëdash. Edusaden yacno 
choshon ambocquido naden 
chuituidpanëdash: Min matses 
isadaidbon chuiquid tapa 
ictequidquio nëbi tishtsaidëmpi 
¿midambo ictseque? Isnu. 



Aid tishaid 
tantiamete uispa 
ubitedishun 
isombique. 
¿Mitsimbo 

ictseque? Isnu. Aidi chuiquid 
tapa bëdamboshë ictequidquio 
nec, quiash aid isnuec chopobi, 
quetuidpanëdash uispa isquin 
tantiaquido.



Adoaquien Edodesën ambi 
namiaido isadaidbo 
ismenquio icquin matses 
utsibo uispa isquin 
tantiaquido chomeshun 
chuimepanëdash. ¿Nëbida 
aid tishaid tantiamete uispa 
isquin bedano? ¿Ëndenda 
isbenonda? En chui. 
Tantianu, cac chuisho 
tantiashun: 
Beden yacno 
istan. 



Ambo nidshun mimbi 
chiacpadquid bacuë 
istan. Aid bacuë istanec 
cuenquin ubi chuibenta. 
Umbitsen istannu. Nuquin 
Papan Chomiaid chuiquid 
tapa ictequid bëdambo 
iquec, quequin umbitsen 
istannu, capanëdash 
Edodesën. 



Adoaquien uëshë choacmiuësh bedbedquesho ambi 
isbëquin tsibambëbuedi uispa tsibanec Beden yacno

nidpanëdash. Adec nidnubien shubu 
ismec uispa nidtuidpanëdash: 

Nëid shubun bacuëmpi iquec, 
quequin ismec. 



Adash shubun puduedshun isaquien aton tita Madiabëd 
bacuëmpi iquec. Aid isashic: Matses chuiquid tapa

ictequid nec. Matses bëdambo 
icmetequid nec, quequin aton 

matsesën nacpadombuen 
ismec danëshën
sebudpanëdash. 



Adshumbic ambi bëbued atona bëdambocquid 
chicshun menepanëdash nëidtedi. Nëidic shocosh
              bëshpiu bëshpiupactsëcquid odo caid. 
                       Nëidic bëdambo nuadnuc 
                     pichicatequid. Nëidic bëdambo 
                     nuadec danoshquete mida 
                                       caid. Aidtedi 
                                       menepanëdash. 



Adoash ushtoacsho Nuquin Papan ushquin ismequin 
naden chuipanëdash: Isadaidbon chuiquid tapa
                 Edodes chuibidanenda, quequin 
                      ushquin ismiac isucunanec abi
                      chobuedën nidenquio yec 
                      podquied utsin nidpanëdash 
                                      aton nidaid yacno 
                                                nidec.



Adec Esus isuambuedo 
uispa isquido nidambien 
Nuquin Papabëd icquidën 
Ose ushquin ismequin naden 
chuipanëdash: Isucunanec 
cuenta. Bacuëmpi aton 
titabëta buanec nidaid 
utsi Equipito yacno 
cuenta. 



Nuquin Papan: Cho, cabi 
choenda. Ambobi tabadta. 
Edodesën: Bacuëmpibo 
cuessun secatan, cac 
chochoeque. Cuenta, 
quequin Ose ushquin 
ismepanëdash Nuquin 
Papabëd icquidën.



Aden ushquin ismiac 
isucuntanequi aid 
inchëshëmbi puduanquin 
Osen aton bacuëbëta aidën 
tita buanec nidaid utsi 
Equipito yacno 
nidpanëdash. Adec 
nidash ambobi 
tabadpanëdash. 



Isadaidbon chuiquid tapa 
Edodes uënësabi icnuc
ambo tabadpanëdash. 
Esus tishabi icnubi
ëndenquimboshë Nuquin
Papan tantiamiac ambi
oncamiaidën Esus
Equipito yacno buante
naden chuiquin

dada uapampic: . . . 



. . . Equipito yacno nidash
tabadsho: Auëshquio cho, 
Mado, caindambi, quiosh
Nuquin Papa, quequin dada 
uapampic. 



Adnubien isadaidbon chuiquid
tapa Edodes: Uispa isquin
tantiaquidon cacuidposhi, 
quiash cumapenec nëishshun
aton iuabo naden
chuipanëdash: . . .  



. . . Uispa isquin tantiaquidon 
chuibocpadtsëcquid dada 
bacuëmpibotedi seta daëd 
ictsëcquidotedi cuessun 
secatan. 



Beden yacnocquidon 
bacuëbobëtabi uanno 
pauequidon bacuëbotsen 
cuessun secatan, cac 
cuessun secatampanëdash. 



Iuecquio ictanniashic
isadaidbon chuiquid tapambo
Edodes uënëspanëdash.
Adambic nidaid utsi Equipito
yacno tabadsho Nuquin

Papabëd icquidën Ose
ushquin ismequin naden
chuipanëdash: Bacuëbo

cuessun secatan, 

quiondaid uënësoshe. 



Min chidobëta min bacuë
buanec min nidaid Isadaid
caidën niduata, caquien
isucunanec aidën
chuibocno aton nidaid

Isadaid yacno buanec
Ose nidpanëdash.



Aton nidaidën nidshun 
aton matses: Udea 
yacnocquido Edodes 
padon mado 
Adquedayo

cuëmëdquid
chuiquid tapa 
icsambocquidbidi nec, quesho
tantiashien Ose dacuëdtampanëdash. 



Adshobien Nuquin Papan 
Ose ushquin ismequin
naden chuipanëdash: 
Cuessunnenushe.
Min nidaid Udea
caidën

nidenda, quequin
ushquin ismiac isucunanec
aid nidaid Isadaid caidëmbidi nidec
aid nidaid cuëshë utsi Cadidea
caidën nidpanëdash. 



Adec nidec shubu dadpen
icquid Nasaded yacno
choash ambobi
tabadpanëdash. 
Nasaded

yacnocquid Nuquin
Papan Chomiaid
nendac, quequin Nuquin Papan 
oncamiaidon chuiquin dada uampicpadec
ambo tabadequi Esus canipanëdash. 



      Adashic Esus: Matses abitedimbo 
 tantiaquidquio icquin Nuquin Papan aton 
    Mado abentsëqui abided cuidmequin 
          uënës uasho ubi tantiaquid 
          cuidenquiocquin abi yacno 
            ubëd ënëdenquiocnoc 
                 tabadmendac. 



Doma 3:23 
Matses abitedi icsambuen naquido yec Nuquin Papa 

bëdamboshëcquidbëd ictiapimbo yec uannombo iquec. 

Doma 6:23
Icsambuen naic tabadec uënësacsho Nuquin Papan 

ënenquio icquin cuidacno nësecaindac. Padnuen Nuquin 
Icbo Esuquidistubëd abentsëc yacbimbuec tabadquid icsho 

Nuquin Papan ënenquiocquin abëdi tabadmendac.

Ebedeo 9:27
Adecbidi nidaidën tabadquidtedi uënëste uëshë abentsëc 

iquendac. Uënësacsho uincuemiac matsesën ambi 
naidtedi chuisho Nuquin Papan tantiendac. 

Adshumbic Esus tantiaquido cuidenquiocquimbi 
abi tantiesabo cuidendac. 



Epeso 2:8,9
Nuquin Papa matses bëdambuen iste bunquid icquin
Esuquidistu tantiasho abi yacno tabadtequido mibitedi

icmiac. Umbibi tantiacpaden naquin Nuquin Papa 
bëdambuen ismembi, quetiapimbo mibitedi iquec. 
Padnuen mibi tantiaquioquin: Ubi cuidquin mene, 

quenquiocquin Nuquin Papan abi tantiamiaido mibitedi
nec. Matses iquec abi bunacpadombuen naic: Umbimbo

bëdambuen nabanquin Nuquin Papa bëdambuen
ismembi, quetiapimbo matses abitedi iquec. 



Doma 10:9,10
Nuquin Papan uincuenmenëdaid Esus nec, quequin

tantiaquin: Esus Cun Icbo nec, quequin abimbo chuisho
Nuquin Papan mibi bëdambuen isquin abi yacno
tabadmendac. Nuquin Papa tantiembi, quequin

bëdambuen tantiasho icsaisabimbuecnuc bëdambuen
isendac. Adembidi: Esus Cun Icbo nec, quequin tantiaquin

chuisho abi yacno tabadmendac.

Uan 3:16,17 
Adashic Esus: Matses abitedimbo tantiaquidquio icquin

Nuquin Papan aton Mado abentsëqui abided cuidmequin
uënës uasho ubi tantiaquid cuidenquiocquin abi yacno

ubëd ënëdenquiocnoc tabadmendac. ¿Matses cuidnuenda
Nuquin Papan aton Mado chomepanëdash? Padenquio. 

Aton Mado tantiasho matses cuidenquio icquin abëdi
tabadmenuen chomepanëdash.



Uan 1 5:11-13 
Nuquin Papan Chiaid nad iquec: Cun mado tantiaquido 
ënëdenquio yec ubëd tabadtequido iquendac, quequin 

chiaid iquec. Adec aton Mado Esus tantiaquido ënëdenquio 
yec aidbëd tabadtequido nendac. Esus tantiesaboen 

Nuquin Papabëd tabadtequidpenquio nendac. Nuquin 
Papan Mado Esuquidistu nec, quequin tantiaquid 

Icbobëd ënëdenquio yec tabadtequid nendac, quequin 
tantiaquidquio ma mibitedi icpanu, quequin 

chuiquin dada uaic nebi. 

